INFORME DE CONCLUSIÓNS DOS TRABALLOS  DA COMISIÓN TÉCNICA MIXTA PARA O ESTUDIO DA PROPOSTA DE ORDENACIÓN DA ÁREA PORTUARIA DE BOUZAS.

0. OBXECTO E ALCANCE DOS TRABALLOS DA COMISIÓN.

A Comisión especial de seguimento das actuacións a realizar no Bordo Litoral marítimo do Concello de Vigo, en sesión de data 3 de decembro de 2004 acordou a constitución dunha Comisión Técnica Mixta para o estudio e a consideración da PROPOSTA DE ESTUDIO DA ORDENACIÓN DA ÁREA PORTUARIA DE BOUZAS presentada pola Autoridade Portuaria de Vigo.

Esta COMISIÓN TÉCNICA MIXTA foi constituída o día 21 de febreiro de 2005 formando parte da mesma:

Dª Beatriz Colunga Fidalgo, xefa de infraestructuras  e Dª María del Mar Chao López, xefa de explotación ámbalas dúas en representación da Autoridade Portuaria de Vigo; D. Ramón Talín Vidal, director de operacións de “Portos de Galicia”; e D. Francisco Javier Rivas Barros, xerente de urbanismo do Concello de Vigo (asistido nas dúas primeiras sesións por D. Daniel Pino Vicente, coordinador xeral do equipo redactor do novo Plan Xeral de Vigo), e D. Francisco Cominges Cáceres, letrado da Xerencia Municipal de Urbanismo, quen por razón da súa competencia intervén exclusivamente no asesoramento xurídico e como secretario da Comisión. D.Miguel Ángel López Sieiro, Secretario Xeral da Consellería de Pesca (que asiste unicamente a primeira sesión). Non se ten incorporado á comisión representación de Puertos del Estado.

Os traballos da Comisión desenvolvéronse entre os meses de febreiro e xullo co obxectivo de avaliar, dentro dos límites das especialidades profesionais dos membros da mesma, a proposta da Autoridade Portuaria para a ampliación e reordenación da área portuaria de Bouzas como solución á necesidade de ampliación das superficies portuarias destinadas ó tráfico de contenedores á vista dos crecementos que están a experimentar nos últimos anos estes tráficos e no marco dunha visión estratéxica que permita que o Porto de Vigo manteña un nivel competitivo con outros portos do seu entorno e manteña unha calidade nos servizos que posibilite e atraia a instalación de empresas na súa área de influencia.

Alcanza tamén a finalidade desta Comisión Técnica á elaboración das propostas que deben formularse, no contexto da tramitación do novo Plan Xeral de Ordenación Municipal, para garantir a inescusable coordinación das necesidades do Porto de Vigo de expansión da súa área de actividade e operacións neste Municipio coas demandas e prioridades municipais en relación co Porto integrando un único “proxecto de cidade” que redunde na mellora da calidade de vida de tódolos cidadáns.

Foi obxecto tamén de análise por parte da Comisión Técnica as cuestións de caracter procedimental en relación cos instrumentos de planificación e os proxectos que han de tramitarse para a concreción das propostas.

Os ámbitos do estudio cínguense ás áreas portuarias de Bouzas e Areal e as zonas de contacto destas coa trama urbana, toda vez que a proposta da Autoridade Portuaria da ampliación da terminal de Bouzas supón a reordenación de usos nos peiraos de Areal-Guixar, o que podería permitir de acordo coas pretensións municipais a liberación de espazos para usos cidadáns unha vez que esta reordenación se complete. Todo elo sen prexuízo dunha visión global do espazo portuario de Vigo, que, no que  atinxe a outros ámbitos, as demandas e propostas municipais están expresadas noutros documentos tales como o PXOM ou o Plan do Litoral e que haberán de ser consensuadas coa Autoridade Portuaria para a súa inclusión no Plan de Utilización dos Espazos Portuarios e na modificación do Plan Especial do Porto.

Cumpre sinalar, por último, que a estrutura de este traballo componse das aportacións dos membros da Comisión que se concretan nos informes e nos planos que se adxuntan, sin que estes últimos teñan a pretensión de concretar proxectos, si non de aproximar propostas que permitan formalizar os criterios e os condicionantes técnicos a ter en conta nos correspondentes instrumentos de ordenación e proxectos que no seu caso haberán de ser redactados, e do escrito de conclusións  que a seguir se formula:

1. AS NECESIDADES PORTUARIAS

A importancia que para a cidade de Vigo e o seu desenvolvemento económico ten a racional expansión das actividades portuarias, e de xeito especial das relacionadas cos tráficos de mercadorías por contenedores, é compartida polos técnicos da Comisión, así como a necesidade de dispoñer de maior superficie destinada a estes tráficos e de peiraos con maior lonxitude de atraque e maior calado que de resposta á tendencia ó incremento de tamaño e calado dos buques portacontenedores e permita manter unha posición competitiva ó Porto de Vigo con outros portos do seu entorno.

Así se recolle tamén no Plan Estratéxico de Vigo e a súa Area funcional - Vigo 2010 que, dentro do Programa 3 “Porto de Vigo: unha porta ó mundo, aberta a cidade”, establece como actuacións prioritarias:

· Mellora da intermodalidade e da accesibilidade na fachada marítima 
  portuaria.

· Mellora da terminal de cruceiros.

· Culminación e posta en marcha do Porto Seco de Salvaterra.

· Mellora da rede ferroviaria na fachada marítima do Porto.

· Programa de Actuación Comercial para a captación de novos fluxos de carga. Análise de viabilidade técnica, económica e de impacto ambiental.

Nembargante propoñer ampliacións do espazo portuario a través de actuacións que supoñan recheos sobre o mar derivadas da súa localización nun entorno medioambiental moi sensible como é a ría de Vigo e cunha altísima valoración social, é sempre difícil, e xera unha actitude especialmente crítica con este tipo de actuacións. Resulta, por tanto, imprescindible unha xustificación solvente da necesidade destas actuacións e a concertación dos aspectos máis relevantes das mesmas entre o Porto e a Cidade con carácter previo a súa aprobación, de modo que coñecidas as vantaxes que as mesmas xeran dende o punto de vista socio-económico e a súa posible incidencia medioambiental e social poidan ser asumidas polo conxunto da cidadanía.

A determinación, cuantificación e xustificación das necesidades portuarias no marco da orientación estratéxica do Porto de Vigo no horizonte do ano 2020, plásmanse no documento anexo “Reordenación del área portuaria de Bouzas”, cunha previsión de manipulación no Porto de Vigo no ano 2020 de cerca de 420.000 TEUS con grúa.  Esta previsión, que, ó xuízo dos técnicos da Comisión, é unha previsión asumible á vista dos datos aportados pola Autoridade  Portuaria, supón a necesidade de dispoñer dunha superficie de plataforma portuaria duns 300.000 m2 que permitiría manipular uns 360.000 TEUS sendo indispensable desenvolver a Plataforma Loxística de Salvaterra-As Neves para alcanzar a manipular os tráficos previstos. 

2. ANÁLISE DA PROPOSTA DE ORDENACIÓN  DA AREA PORTUARIA DE BOUZAS.

A proposta da Autoridade Portuaria consiste na ampliación da superficie da plataforma portuaria de Bouzas nunha superficie de 210.000 m2  transformando  actual crebaondas nun peirao cunha lonxitude de 1.400 m con calados  de hasta 20 m. e un ancho de 150 m. A reordenación da distribución da plataforma permitiría dispoñer de 300.000 m2 na área de Bouzas para a manipulación de contenedores, o que satisfaría as necesidades do Porto, aportando ademais  outra serie de vantaxes  dende a perspectiva portuaria:

· Explanada anexa ó peirao con profundidade adecuada para unha terminal de contenedores que poda chegar a manipular entre 400.000 e 500.000 TEUS/ano.

· Flexibilidade na adaptación a evolución dos tráficos, permitindo unha racionalización máxima da superficie, con usos flexíbeis en función da demanda de tráfico futura.

Nembargante, ha de terse en conta a advertencia feita polo representante de Portos de Galicia no informe anexo, en canto se refire ó impacto do vento, oleaxe, correntes, etc, xa que tratándose dun peirao para portacontenedores ten maior influencia e poderían comprometer de forma decisiva a viabilidade da proposta. As representantes de autoridade portuaria teñen informado a comisión da realización por parte do Cedex dun estudo que podería estar rematado en setembro, pero insístese na necesidade de dispor de estas medicións sobre todo en período invernal,  quedando, xa que logo, condicionado o pronunciamento definitivo da Comisión ós resultados destes estudos.

Tamén haberá de condicionarse o pronunciamento definitivo da comisión ó resultado dos estudos de impacto ambiental, aínda que o impacto de esta actuación semella ser menor que outras alternativas.

Accesibilidade e conectividade viaria:

· O primeiro cinto de circunvalación e o peche do segundo cinto garanten a accesibilidade viaria a Bouzas ó conectar a terminal directamente por vías de alta capacidade coa rede rexional e a rede nacional de primeiro nivel.

· Por outro lado, sería necesario resolver a conectividade da área de Bouzas co completamento da Ronda Litoral.

· Sería convinte, en calquera caso, proceder ó soterramento do último tramo da Ronda Litoral ó seu paso pola Villa de Bouzas.

Conectividade Ferroviaria:

Aínda que a participación do ferrocarril no encamiñamento dos tráficos do Porto de Vigo é reducidísima (arredor do 2%), a importancia e o carácter estratéxico da intermodalidade é e será cada vez maior.

No caso concreto do Porto de Vigo, o desenvolvemento da PLISAN xunto cos obxectivos de captación de tráficos, teñen na intermodalidade ferroviaria un instrumento fundamental de desenvolvemento.

É, polo tanto, imprescindible asegurar que a terminal de Bouzas dispoña da adecuada accesibilidade ferroviaria. Este é unha das maiores dificultades que comporta a proposta. Dentro do estudo de alternativas de accesibilidade ferroviaria, a máis pormenorizada define un trazado interior, conectando de forma subterránea a nova estación prevista en Sárdoma e o túnel de Vigo-Porriño (saída sur) con las instalacións de Bouzas, trazando un arco por detrás da factoría PSA, e Navia. Este trazado xa lle foi proposto no seu día ó Ministerio de Fomento e incluíuse no escrito de suxestións presentado polo Concello de Vigo ó Plan Estratégico de Infraestructuras y Transporte  do citado Ministerio, e ven a coincidir no substantivo co recollido no documento Solucións ferroviarias para o Concello de Vigo elaborado pola Dirección Xeral de Transportes da CPTOPV da Xunta de Galicia.

En todo caso, nestas análises, ou nas alternativas ou variantes que puideran elaborarse, téñense que estudar os detalles de accesibilidade no entorno de Bouzas, co obxecto de mitiga-lo impacto ambiental y paisaxístico, como a factibilidade do dito acceso nun entorno abondo consolidado, e as propias instalacións portuarias, aparte do tratamento global do trazado, e nomeadamente a compoñente de análise de custes da conexión.

Dentro xa da área portuaria de Bouzas, a reserva de superficie do ferrocarril non ten por qué ser significativa no caso de que a PLISAN entre en funcionamento. En Bouzas unicamente habería de habilitarse no caso de que a PLISAN estivera en funcionamento, un muelle para a carga non clasificada de contenedores; a clasificación de convois  resolveríase na PLISAN. Neste caso podería abondar cun muelle de carga con dúas vías de 450 m. e unha ocupación total non superior os 15.000 m2. non prevíndose en Bouzas unha estación de clasificación, xa que no caso de Vigo, o  lóxico é que se situara na PLISAN.

3. AS DEMANDAS DA CIDADE

A) INSTALACIÓN DA NOVA DEPURADORA

Na sesión da Comisión do Bordo Litoral de 3 de decembro, propúxose por parte dun dos membros da mesma a oportunidade de aproveitar esta actuación para xerar nesta zona outra serie de servizos e infraestruturas, nomeadamente unha nova estación depuradora de augas residuais que na medida do posible debería ir soterrada.  Esta proposta concorda co previsto no Plan Xeral que se aprobou inicialmente, a ampliación desta área portuaria a traveso do correspondente recheo, ten que contemplar a construción dunha segunda estación de depuración de augas residuais (EDAR), que complemente e/ou substitúa a actualmente existente no treito final do Lagares.

 Posteriormente foron presentados polo Conselleiro de Medio Ambiente da Xunta de Galicia os estudios previos para a construción da depuradora no recheo de Bouzas situando a mesma nos terreos ocupados polo Consorcio da Zona Franca. A Comisión despois de estudar varias alternativas acordóu propoñer  a modificación desta localización  desprazándoa  cara o extremo do crebaondas gañando unha superficie duns 62.000 m2 en forma de bulbo que sobresae uns 50 m. da aliñación do peirao. Esta solución presenta varias ventaxas respecto da inicial:


- Posibilidade de ter unha accesibilidade independente das superficies 

   portuarias.


- Maior distancia do núcleo urbano


- Formación dunha protección contra a oleaxe e o vento para os buques 
  
  que operen na nova terminal. Cuestión importante en razón do antes 
 
   sinalado.


- Non interfire na ordenación dos usos na área portuaria.

Non obstante, esta proposta ha de ser trasladada ós técnicos da Consellería de Medio Ambiente ós efectos de contrastar a súa viabilidade e determinar no seu caso as condicións necesarias para o desenvolvemento desta instalación. 

B) INTERVENCIÓN NA ÁREA DE BOUZAS

A ampliación do peirao de Bouzas para Terminal Principal de contedores, e a conseguinte reordenación dos usos portuarios na mesma, facilita a posibilidade de recuperación para usos cidadán de algunhas superficies portuarias que, xunto con outras actuacións de caracter estructural no encontro da cidade co porto, que demandan unha serie de accións estruturais na área, como son:

SOTERRAMENTO DO TRAZADO DE AVDA. BEIRAMAR

O soterramento da Avda. de Beiramar terase que dispor ao longo de todo o seu paso pola fronte de Bouzas, tal e como se determina no plano que se adxunta, de modo que os tráficos cara o porto ou os de paso cara a ponte deben circular baixo terra e a nivel do chan só poderán circular os tráficos locais.

RECUPERACIÓN DE ESPAZOS PARA USOS CIDADANS.

A reordenación dos usos portuarios  e o soterramento da Avda. de Beiramar entre o mercado e a igrexa permiten e recuperación do espazo destinado a estes usos para usos cidadáns, restablecendo por esta beira o contacto da vila de Bouzas co mar, e integrando no espazo público debidamente reurbanizado os edificios do Liceo Marítimo, a Escola de son e imaxe e o Instituto de Investigacións Pesqueiras.

Peonalizar e restrinxir ó uso do tráfico local da superficie é a consecuencia lóxica e necesaria para atenua-la interferencia co tráfico pesado na Vila de Bouzas.

CONTINUACIÓN DO PASEO DE BOUZAS

É igualmente necesario que se sega a dar continuidade ao paseo de Bouzas  que decorre hoxe pola beira setentrional da praia, para seguir a facelo pola banda oeste da Zona ata chagar á fronte da nova Depuradora, ampliando así a capacidade de disfroite desta dotación por parte da cidadanía, nomeadamente do vecindario de Bouzas.

POSIBILIDADE DE CREACIÓN DUNHA NOVA PRAIA

A actuación pretendida pola Autoridade Portuaria en Bouzas podería resultar  compatible coa creación dunha praia na fronte de ampliación do paseo proposto. Xúlgase que nun primeiro intre esta praia debe ser artificial, isto é, que para a súa formación, de primeiras, ha ser necesario o aporte de area, pero, dada a forma e localización da actuación, co paso do tempo o amoreamento de áridos puidera ser natural. En calquera caso deberán encargarse os estudos pertinentes de correntes e dinámica de litoral para contrastar a viabilidade da proposta.

C) INTERVENCIÓN NA ÁREA CENTRAL DO BORDO PORTUARIO

A ampliación da área portuaria de Bouzas e a reordenación conseguinte dos usos portuarios  no conxunto do Porto de Vigo permitiría, como xa se ten dito, a recuperación de espazos portuarios para usos cidadáns e a mellora na sempre desexada vinculación dos espazos urbanos coa ría, referíndose entón ó peirao da froita. Por outra banda e execución da prolongación do túnel de Beiramar e o viaduto de conexión coa AP-9 conforman xa un límite dos espazo funcional do porto. Esta situación, xunto coa oportunidade do traslado das instalacións ferroviarias da estación de clasificación  á PLISAN que  se está a negociar con RENFE abren unha magnífica oportunidade para a reordenación de toda a fachada urbana do Areal e a consecución dun espazo público que chegue de Isaac Peral ó Berbés.

Sobre esta base determínanse as seguintes actuacións: 

AMPLIACIÓN DO PEIRAO DE PASAXEIROS.

Na zona portuaria haberá de preverse a ampliación do peirao de pasaxeiros dando resposta a unha das acción estratéxicas da cidade que ven sendo reclamada dende hai tempo, para esta finalidade de atraque de transatlánticos e desenvolvemento das actividades  que comporta este tráfico de buques. Pero hai que facer constar que o espigo deberá ter o largo mínimo operativo de xeito que se evite un grande impacto ambiental coa súa ampliación

A dimensión final para a liña de atraque prevista será a suficiente para permiti-lo atraque de tres cruceiros de grandes dimensións, coma os que escalan regularmente en Vigo.

AMPLIACIÓN DO PORTO DEPORTIVO

Proponse a ampliación do Porto Deportivo dotándoo de espacio aquelado de varadeiro. Prevese a ampliación dos edificios de servicio necesarios para o funcionamento dun porto deportivo de grandes dimensións.

CREACIÓN DUN NOVO PASEO MARÍTIMO. 

Hase crear igualmente un novo paseo marítimo en fronte do actual Peirao do  Comercio,  que dará continuidade ao Paseo de Elduayen extendéndoo, a traveso do parque liñal do Areal ata o nóo de Isaac Peral.

Tamén será preciso reorganizar e ampliar a zona deportiva existente sobre a rúa do Areal. A  lonxitude resultante do paseo entre o nóo de Isaac Peral e a fronte do Berbés sobardará os  2.Km.

CREACIÓN DUNHA ÁREA DE INTERMODALIDADE VENCELLADA AO TÚNEL DE BEIRAMAR.

Dentro das pevisións do PXOM contemplase a dotación dunha serie de nodos de intermodalidade de transporte que resultan básicos para potencia-lo transporte público na cidade. Un dos mais sinalados e o que se define neste entorno acollendo o transporte de Ría. Proponse, xa que logo, a creación dunha área de intemodalidade que reúna a Estación de Ría, os aparcamentos de público, e transporte de autobuses urbanos, localizándose alí  a terminal de autobuses interurbanos que actualmente se ubica na rúa do Areal. 

É preciso perfeccionar a infraestructura existente mediante a creación dun aparcamento soterrado de servicio do porto deportivo , da estación de ría,  que haberá de aportar as prazas de aparcamento necesarias.

Todo elo haberá de resolverse nun proxecto específico que deberá procurar minimiza-lo impacto visual e a mellor integración neste novo espazo cidadán vinculado ó mar. Asemade, as representantes da Autoridade Portuaria plantexan a necesidade de estudiar outras ubicacións alternativas para esta área de intermodalidade.
REORGANIZACIÓN DEL ÁREA FERROVIARIA.

Reorganizarase a área ferroviaria de mercadorías, prevendo o  traslado da  Estación de clasificación, que se situará na PLISAN. A través dun convenio do Concello de Vigo con RENFE (hoxe co ADIF) que permitirá a materialización dos aproveitamentos urbanísticos que correspondan nunha edificación baixa que acolla usos terciarios de ocio e administrativos e que conforme unha fachada urbana para este novo espazo público e oculte o viaduto e as instalación portuarias. 

Construirase un edificio de servicios ferroviarios que debe  centralizar os diversos usos administrativos na fronte de Isaac Peral, eliminando de alí os accesos de vehículos de transporte.

CREACIÓN DUN PARQUE LÍÑAL NA FRONTE DO AREAL.

Multiplicarase o espacio de uso público do Areal coa creación dun parque liñal sobre a zona ferroviaria liberada.

Este parque dará continuidade á zona de uso público da Praza de Compostela e rúa  de Montero Ríos.

4. CONSIDERACIÓNS XURÍDICAS E PROCEDIMENTAIS
Na "Comisión Técnica Mixta de Seguimento da Ampliación e Reordenación do Peirao de Bouzas", entre outras cuestións tratouse á referida ó procedemento necesario para a aprobación do correspondente proxecto técnico, no caso de que procedese.

Os servizos xurídicos municipais elaboraron o informe que se adxunta como anexo. Por parte da representación da Autoridade Portuaria maniféstanse algunhas discrepancias na interpretación que se fai neste informe dalgúns aspectos procedimentais.

Como resumo, conclúese que pode simultanearse a tramitación dos instrumentos de planificación portuaria coa do proxecto técnico da obra de ampliación do porto, sempre e cando aqueles se aproben antes que este último. 

Proponse en calquera caso a creación dunha comisión técnica mixta tamén para o seguimento dos traballos de redacción destes instrumentos de planificación que permita a debida coordinación das dúas administracións.

Vigo, Setembro de 2005

